
“Наша мова для нас святая, бо яна нам ад Бога даная”  

Ф. Багушэвіч 

Першая клятва 

 

Як ты дорага мне, мая родная мова! 

Мілагучнае, звонкае, спеўнае слова! 

 

Ты калісьці з калыскі мяне падымала               

I вучыла ў бацькоў на руках гаварыць.        

У жыцці маім слова найпершае "мама"             

I цяпер для мяне сама міла гучыць. 

 

Я па літарах родных вучыўся чытаць,             

I буквар для мяне быў жыцця палавінай. 

Быў шчаслівы я роднаю мовай сказаць 

Першы раз: "Беларусь, мая сонца-краіна!" 

 

I цяпер для мяне ты з усіх прыгажэй, 

Хоць я ведаю, моваў на свеце нямала, 

I з усіх песняроў мне мілей і бліжэй 

Роднай мовы пясняр - неўміручы Купала, 

 

А задумае вораг з далёкага краю 

Апляваць, адабраць, знішчыць мову маю,-* 

-Не дазволю. Не дам. Не прадам. Не змяняю. 

I да смерці за волю тваю пастаю! 

 

Н. Гілевіч 

 

 

 
 
 



Народныя традыцыі 

Пра пару, калі зіма павінна саступіць месца вясне, у народзе гаварылі: “Люты вады 

падпусціць, а сакавік падбярэ”. Аднак давярацца лагоднасці першага веснавога месяца было 

б неабачліва, паколькі зіма ў гэты час яшчэ не здалася. Таму невыпадкова ў народзе казалі: 
“Марац кусае за палец”. Калі зямля ў пачатку месяца вызвалялася ад снежнага покрыва і 
агаляла азіміну ў той час, як прыціскалі маразы, селянін мог разлічваць на небагаты 

ўраджай. Птушкі пачыналі віць свае гнёзды на сонечным баку – да  халоднага лета. 

 
 

Прыкметы па днях месяца сакавіка 

1-4. Першыя чатыры дні сакавіка, па перакананні некаторых сялян, адлюстроўваюць 
наогул стан надвор’я ўсяго года. Якія выдадуцца дні, такая будзе і адпавядаць ім пара года: 
першае сакавіка ўяўляе сабою нібы вясну, другое – лета, трэцяе – восень, чацвёртае – зіму. 

Па народных прыкметах, калі першае сакавіка дзень цёплы, свеціць сонца, то вясна і 
лета будуць цёплыя і асабліва добры будзе сенакос. Ідзе дождж  – чакай ураджай на жыта. 
Калі моцны мароз, то ён жа замарозіць грэчку ў час цвіцення. Як першае сакавіка туманнае, 
пашанцуе з ураджаем на стручковыя расліны. Калі ж  мяцеліца і завея (бывае рэдка), то ў 

бягучым годзе неабходна чакаць вялікага голаду. 

19. Іван. У гэты дзень адзначалася свята Абратанне (ад царкоўнага “Обретение”- 

знаходжанне галавы Іаана Хрысціцеля). Асабліва шанавалі гэты дзень пчаляры. Яны 

заглядвалі ў вуллі і калі знаходзілі (“обретали”) пчол жывымі, то ўжо не сумняваліся ў 

паспяховай іх перазімоўцы. 

Калі дзень сонечны, то будзе багаты ўраджай агуркоў. 

Прыкметы па днях месяца сакавіка 

20.Дзень прылёту гракоў. Існуе прыкмета: гракі сядзяць ужо ў гнёздах – на дружную 

вясну, калі лётаюць бязмэтна або і зусім іх не відаць у наваколлі – вясна будзе павольная, 
часцей – позняя. 

21.Дзень падрыхтоўкі да пасадкі расады капусты. З гэтага дня селянін пачынаў 

працаваць у агародзе. 
22.Сорак пакутнікаў Севасційскіх, або па-народнаму Саракі. 
 Калі на Саракі быў мароз, то меркавалі, што пасля яго будзе яшчэ сорак маразоў. На 

Саракі сарока пачынае віць гняздо і прыносіць для яго 40 пруткоў. 

Надвор’е на Саракі таксама прыцягвала ўвагу чалавека. Калі ад Грамніц да Саракоў 

не ішлі дажджы і не псавалася дарога, то летам чакалася засуха. Калі ў гэты дзень на стрэхах 

ляжаў снег, то на Благавешчанне ён будзе пакрываць усю зямлю, а на Юр’я – асобныя 
мясціны. Калі на Саракі ўволю нап’ецца вол ад расталых ледзяшоў – будзе добрая вясна. 

Калі дзень пачынаецца з туману, то варта чакаць добрага ўраджаю лёну. 

Чакалі прылёту жураўля ці бусла. У гэты дзень рыба ідзе на нераст, карова – на верас, 
а бортнік – на хвою. 

Добры  год  па  вясне бачна. 

Калі жыта ў “марцы” глядзіць на неба, не есці тады хлеба. 

Сакавік часамі снегам сее, а часамі сонцам грэе. 
Як у сакавіку туман, дык у жніво дождж – пан! 

У сакавіку зіма не гніе – у красавіку трава не расце. 
Сакавік зялёны –  ураджай благі. 
Няма ў сакавіку вады –  няма ў красавіку травы. 

Сакавік дажджом імжыцца – хлеба будзе ў рукавіцу. 

Хто спіць вясною, той плача зімою. 

Гульня «Мая Радзіма – Беларусь» 

2 сакавіка ў межах «Адзінага дня беларускага маўлення» ў 7 «Б» класе прайшла 

гульня «Мая Радзіма – Беларусь», у час якой удзельнікі падарожнічалі па сваей краіне, 
вучні спыніліся на станцыях: “Гарады Беларусі”, “Прырода Беларусі”, “Беларуская мова”, 

“Беларуская літаратура”, “Знакамітыя імёны Беларусі”, “Беларускі фальклор”. 

Мерапрыемства было накіравана на фарміраванне і развіццё прыхільнасці да тых месцаў, 

дзе чалавек нарадзіўся і вырас, гонару за сацыяльныя і культурныя дасягненні Радзімы; 

паважлівых адносін да роднай мовы. 

 

Настаўнік беларускай мовы і літаратуры Лістраценка Т.М. 

Раслінны свет Беларусі 
 

У рамках папулярызацыі беларускай мовы  16 сакавіка ў 1 «А» класе прайшла 

гульня «Раслінны свет Беларусі». Вучні разгадвалі загадкі, крыжаванкі, чыталі вершы на 
памяць. Дзеці з цікавасцю ўдзельнічалі ва ўсіх конкурсах. 

«Беларускія традыцыі» у́ рамках гарадскога 

этнакраязнау́чага марафону «Поры года. Каляндар традыцый» 

 
23 сакавіка вучні 8 Б класа наведалі СШ28 і прынялі у́дзел у пазнавальным 

мерапрыемстве «Беларускія традыцыі» у́ рамках гарадскога этнакраязнау́чага 

марафону «Поры года. Каляндар традыцый» (ІІІ этап). Праграма складалася з 4 частак: 
1) экскурсія па экспазіцыі школьнага музея «Спадчына»; 2) дэманстрацыя абраду «Гуканне 
вясны»; 3) майстар-клас «Велікодны сувенір»; 4) конкурсная праграма. Вучні атрымалі 
Дыплом ІІІ ступені. Дадзенае мерапрыемства спрыяе пашырэнню ведау́ пра побыт 
беларускага народа, пра народныя традыцыі. 

Юрчанка С.А., настау́нік беларускай мовы і літаратуры 

75 гадоў з дня нараджэння Генадзя Пашкова 

 
Пашкоў Генадзь Пятровіч (1948) — паэт, перакладчык, публіцыст. Член Саюза 

пісьменнікаў Беларусі з 1977 года. Лаўрэат літаратурнай прэміі камсамола Беларусі, 
Дзяржаўнай прэміі імя Янкі Купалы. Першы сакратар Саюза пісьменнікаў Беларусі. 

Нарадзіўся 23 сакавіка 1948 года ў в. Ліпавічы Чашніцкага раёна Віцебскай вобласці. 
На пачатку пяцідзясятых разам з бацькамі пераехаў у Смаргонскі раён Гродзенскай 

вобласці, дзе прайшло яго дзяцінства і юнацтва. Жылі на хутары ля вёскі Войстам.  

Пасля заканчэння Войстамскай сярэдняй школы вучыўся на факультэце журналістыкі 
Беларускага дзяржаўнага ўніверсітэта. Потым працаваў рэдактарам на Беларускім радыё, у 

часопісах «Полымя», «Тэатральная Беларусь», галоўным рэдактарам «Цэнтральнай 

газеты». 

Менавіта ў рэдакцыі «Полымя» пачалася плённая дзейнасць Генадзя Пашкова над 

паэтычным радком, мастацкім вобразам. Настаўнікам і дарадцам для яго на той час быў 

выдатны майстар мастацкага слова Анатоль Вялюгін. 

Шмат гадоў Генадзь Пашкоў аддаў тытанічнай працы ў якасці дырэктара — галоўнага 
рэдактара выдавецтва «Беларуская энцыклапедыя». Пры ім выйшла 18 тамоў універсальнай 

беларускай энцыклапедыі, асноўныя тамы 6-томнай «Энцыклапедыі гісторыі Беларусі», 

распачата шматтомная серыя «Гарады і вёскі Беларусі». 

Генадзь Пашкоў — адзін з найбольш яркіх прадстаўнікоў паэтычнага пакалення, якія 
пачыналі ў сямідзясятыя гады мінулага стагоддзя. Ён аўтар каля двух дзясяткаў кніг паэзіі 
і дакументальнай прозы. У 1975 пабачыла свет яго першая паэтычная кніга «Кляновік». 

Амаль адначасова выступіў і як публіцыст. У 1977 годзе надрукавана яго кніга нарысаў 

«Будзень як свята». Потым выйшлі зборнікі паэзіі «Гравюры дарог» (1981), «Зямлю 

слухаю» (1983), «Маналог на кастрышчы» (1986), «Люблю, спадзяюся, жыву» (1990), 

«Тваім святлом благаславёны» (2006), «Званы юнацтва» (2012, паэзія, проза) і інш. 

Генадзь Пашкоў шмат падарожнічаў. Вынікам гэтых паездак стаў лірыка-
дакументальны дзённік «Палескія вандроўнікі» (1988) — своеасаблівая падарожная 
трылогія, жывая гісторыя палескай зямлі, яе людзей, прыроды. 

Для дзяцей выдаў зборнікі «Дзяўчынка з блакітным мячыкам» (1986), «Пціч» (1991), 

«Зорнае поле» (1999), «Вясёлыя канікулы» (2016). Аўтар сцэнарыя дакументальнага фільма 
«Я зямлю люблю так…» (пастаўлены ў 1978). 

САКАВІК 

Вясна на парозе 

У снезе, марозе. 

Мароз пасваволіць — 

 

Заблудзіцца ў полі. 
Адліга бяжыць — 

Са стрэх капяжы. 

Прывітаць саракі 

Прыляцелі шпакі. 

Аўдоцця-вясноўка 

На кожным двары. 

Гукаюць вясну 

I малы, і стары. 

Н. Галіноўская 

Рэдактар Юрчанка С.А. 
 

 

 


